
ТАЛАБАЛАРГА МАТЕМАТИК АНАЛИЗНИ ЎҚИТИШДА ТЕЗАУРУС
МЕТОДИДАН ФОЙДАЛАНИШ
Тургунбаев Рискелди Мусвматович, Тошкент давлат педагогика университети,
Умумий математика кафедраси профессори, физика-математика фанлари номзоди,
доцент
Аннотация. Мазкур мақолада таълимда тезаурусли ёндашув доирасида бажарилган
ишлар таҳлил қилиниб, математик анализ фанини тезауруслар методидан фойдаланиб
ўқитиш ва мавзу тезаурусни яратишнинг таълимдаги аҳамияти баён қилинади.
Калит сўзлар: тезаурус, тезаурусли ёндашув, ўқув тезауруси, шахсий тезаурус,
дескриптор, бошқариладиган луғат
ИСПОЛЬЗОВАНИЕ МЕТОДА ТЕЗАУРУСОВ В ПРЕПОДАВАНИИ
МАТЕМАТИЧЕСКОГО АНАЛИЗА СТУДЕНТАМ
Тургунбаев Рискелди Мусаматович, Ташкентский государственный
педагогический университет, профессор кафедры Общей математики, кандидат
физико-математических наук, доцент
Аннотация. В данной статье анализируются работы выполненные в рамках
тезаурусного подхода к обучению, излогается преподавания математического анализа
методом тезаурусов и значение создания тезауруса темы в обучении.
Ключевые слова: тезаурус, тезаурусный подход, учебный тезаурус, личностный
тезаурус, дескриптор, управляемый словарь.

USING THE THESAURUS METHOD IN TEACHING MATHEMATICAL
ANALYSIS TO STUDENTS
Turgunbaev Riskeldi Musamatovich, Tashkent State Pedagogical University, professor of
the Department of General Mathematics, candidate of physical and mathematical sciences,
docent
Annotation. This article analyzes the works performed within the scope of the thesaurus
approach to learning, discusses the teaching of mathematical analysis by the thesaurus method and
the importance of creating a thesaurus of the topic in the learning process.
Keywords: thesaurus, thesaurus approach, academical thesaurus, personal thesaurus,
descriptor, controlled vocabulary
Ахборотли жамиятнинг ривожланиши таълимнинг, хусусан математика
таълимининг сифатини оширишни тақозо этади. Ҳозирги замонда таълим
сифатини оширишга қаратилган бир нечта ёндашувлар мавжуд, аммо улар
замонавий шароитларда математик тайёргарлик муаммоларини (масалан, узвийлик
ва узлуксизлик; алгоритмик ва абстракт тафаккурни ривожлантириш; сонли,
белгили ва абстракт информацияни идрок этиш, эслаб қолиш ва қайта ишлаш
жараёнларининг шахсий хусусиятларини эътиборга олиш ва бошқа) тўлиқ ҳал
етмайди.
Ахборотли жамият шароитида бўлғуси математика ўқитувчиларининг
математик тайёргарлигини такомиллаштириш йўлларидан бири педагогика олий
таълим муассасаларида математикани ўқитишга ахборотли ёндашувдан
фойдаланишдир.
Бу
ёндашув
нуқтаи
назаридан
ўқитиш
тезаурусни
шакллантиришга қаратилган ахборотли жараён деб қаралади [8,10].
Тезаурус (thesauros) юнончада хазина, бойлик, заҳирани маъносини англатади
[14]. У фанга лингвистика ва информатикадан кириб келиб, ўз маъносини
кенгайтирди ҳамда умумилмий атамага айланди. Бу атаманинг маъносини
қуйидагича тушуниш мумкин: атрофимиздаги дунёни тавсифлаш учун хизмат
қиладиган табиий тилдаги барча тушунчалар дунёнинг умумий тезаурусини ташкил
қилади ва бизнинг барча билимларимизни акс эттиради. Умумий тезаурус асосида
фан ва техниканинг турли соҳалари бўйича ҳамда алоҳида муаммо ва масалалар
бўйича ҳам чексиз кўп тезауруслар тўпламини ҳосил қилиш мумкин.
Педагогикада тезаурус тушунчаси Л.Т.Турбович томонидан тавсия этилган
ўқитишнинг ахборотли-семантик моделида пайдо бўлган. Муаллиф ушбу моделда
тезаурусни шахс хотирасида мужассамланган ва сақлаб қолинган тушунчалар,
баҳолаш ва меъёрлар, шу жумладан, ҳаракатлар схемаси захираси деб таърифлайди.
Ушбу моделга мувофиқ, шахснинг онгини шакллантириш унинг тушунчавий
психологик тезаурусини шакллантириш билан айнийлаштирилади [6]. Тезаурусга
янги маълумот киритилганда унинг кенгайиши муаллиф томонидан ўқитиш каби
шарҳланади.
В.И. Гинецинский Л.Т. Турбовични ғояларини давом эттириб, ўқув
жараёнини «тезаурусни кенгайтириш ва қайта тузиш жараёни» сифатида кўриб
чиқади [3].

А.А. Мирошниченко [7] педагогик тезаурусни тузиш технологияси доирасида
иш олиб бориб, педагогикада тезаурусни икки гуруҳга: шахсий тезаурус ва ўқув
тезаурусга ажратиб ўрганишнинг мақсадга мувофиқлигини таъкидлайди. Унинг
фикрича, ҳар бир шахс маълум бир тезаурусга эга, у бутун ҳаёти давомида ички ва
ташқи омиллар таъсири остида шаклланади.
Шахсий тезаурусга янги ахборотни киритиш жараёни ўқитиш сифатида
шарҳланади. Ўқитишда узатиладиган ахборот ўқув материалидан иборат
бўлганлиги учун, ўқув материалини танлашни ва тузишни ўқув тезаурусини тузиш
жараёни сифатида кўриб чиқиш мумкин. Ўқув тезаурусинининг вазифаси шахснинг
тушунчавий психологик тезаурусини тўлдириш ҳисобланади. Ўқитишни
оптималлаштириш учун ўқув тезауруси ва шахс тезауруси ўртасида алоқа
каналининг энг юқори ўтказувчанлик қобилиятини таъминлаш лозим.
А.А. Мирошниченко билан келишган ҳолда, биз ҳар бир индивидуум шахсий
тезаурусга эга эканлигини тан оламиз. (Шахс тезауруси ҳақида гапириб, биз
мукаммаллик даражасини ҳисобга олмаймиз). «Шахс тезауруси» (ёки «шахсий
тезаурус») атамаси остида биз у ёки бу шахсга тегишли бўлган билимлар тизимини
тушунамиз. Билимини тўлдириш учун, янги маълумотлар оқимида мўлжал олиши
учун инсонга «ўқув тезауруси» керак бўлади.
Шундай қилиб, бизнинг тасаввуримизда ўқув тезауруси, - бу янги билимларни
очишга йўналтирилган, барча кўникмаларни, барча операцияларни ўз ичига олган
фаолият воситаси, бу талабага ўз фаолиятини ташкил қилишга, тузатишга, тартибга
солишга ёрдам берувчи восита, бу талабани энг кам куч ва вақт сарфлаш билан
белгиланган натижаларга элтувчи восита. Ўқув тезауруси, аввало дескрипторларни –
таянч тушунчалар ва берилган тушунчалар билан бажариладиган мантиқий
операцияларни ўз ичига олади. Янги билимларни эгаллаш тезлиги, уларда мўлжал
олиш қобилияти, уларни амалиётда қўллаш талабаларнинг шахсий тезауруси
қанчалик такомиллашганлигига пропорционал бўлади.
Таълимда тезаурусли ёндашувга бағишланган ишларда [5,6,12] тезауруснинг
таълимий, ривожлантирувчи, мотивацион ҳамда фаоллаштирувчи функциялари
очиб берилган. Шунингдек, тезаурусни дидактик восита сифатида қараб, уни фақат
моддий ёки фақат
идеал восита сифатида кўриб чиқиш мумкин эмаслиги
таъкидланади. Тезаурус моддий восита сифатида, асосан, ўқувчиларнинг қизиқиши
ва эътиборини уйғотиш билан боғлиқ, идеал восита сифатида эса материални
тушуниш, фикрлаш, мантиқ, интеллектининг ривожланиши билан боғлиқ.
Олий таълимда тезаурусли ёндашувга бағишланган ишларда [1,4,12] касбий
фанларнинг методик таъминоти ўқув фанларининг тезаурусини ишлаб чиқиш
орқали лойиҳалаш, касбий тезаурусни шакллантириш методикалари тадқиқ
қилинган.
Математика таълимида тезаурусли ёндашувга бағишланган ишлар кам сонда
бўлиб, асосан Т.П.Пушкарева ва унинг маслакдошлари [9-11] томонидан
бажарилган. Унинг ишларида математика фанини мактабда, педагогика олий
таълим муассасининг табиий фанлар таълим йўналишларида ўқитиш, кимё билан
алоқадорликда ўқитиш масалаларида фойдаланиш, математик кимё фани
тезаурусини яратиш билан боғлиқ масалалар қаралган.
467

НамДУ илмий ахборотномаси - Научный вестник НамГУ 2020 йил 7-сон

И.С.Тулохонова [13] таълим олувчиларнинг тезаурусини бошқариладиган
луғатлар ва таксономиядан фойдаланган ҳолда шакллантиришни таклиф қилади. Бу
жараённи қуйидаги схема билан тавсифлайди (1-расм):

1-расм. Тезаурусни шакллантиришнинг схематик тасвири
Датлаб, предмет соҳасининг бошқариладиган луғати тузилади, бунга предмет
соҳаси билан боғлиқ ва ўрганиш мақсадга мувофиқ бўлган тушунчаларни
тавсифлаш учун атамалар (сўзлар, иборалар ёки эслатмалар) киритилади.
Бошқариладиган луғатнинг хусусиятлари қуйидагилардан иборат [2,13]:
1. У ёки бу предмет соҳасида барқарорлик аломатига эга бўлган тушунчалар
тўплами киритилади;
2. Атамалар бирқийматли ва ортиқча талқинга йўл қўймайдиган таърифларга эга;
3. Предмет индексациясида, предмет рубрикаларда, таксономиялар ва
тезаурусларда,
ҳамда
бошқа
билимни
ташкиллаштириш
тизимларида
фойдаланилади;
4. Айнан битта тушунчага турлича номлар берилиши ва аксинча битта ном билан
турли тушунчаларни аташ каби табиий тилга хос бўлган ноаниқлик ва
кўпқийматлиликни истисно қилади.
Бошқариладиган луғатдаги тушунчаларни тизимлаштиришда таксономик иерархия
шаклланади. Таксономиянинг хусусиятлари:
1. Математик нуқтаи назардан таксономия маълум бир объектлар тўпламини
классификациясининг ёғочсимон шаклдаги тузилмасидан иборат.
2. Таксономияни киритиш предмет соҳасининг семантикасини кенгайтиради.
3. Ҳар қандай тушунчанинг маъноси унинг бошқа тушунчалар билан берилган
таксономик тузилмага нисбатан “юқорида” ва “пастда” ўзароалоқаси орқали очиб
берилади.
4. Бирор синф иккита суперсинфларнинг қисм синфлари бўлганда ёғочсимон
таксономия (иерархия) баъзида такрорланади.
Муаллифлар тезауруснинг хусусиятларини ҳам тавсифлайди. Улардан таълимга
тааллуқлиларини келтирамиз:
1. Тезаурусда таксономиядан фарқлироқ жинс-тур муносабатлардан бошқа ҳам
муносабатлар мавжуд;

2. Эквивалентлик тушунчаси фойдаланилади, у турли атамалар орасида тенглик
ўрнатишга ёки иккита атаманинг семантик айний эканини ўрнатишга хизмат
қилади.
3. Ассоциация муносабати бор, у атамалар орасида ўзароалоқа бор эканлигини
таъкидлайди, аммо улар орасида семантик алоқа аниқланмайди.
Юқорида номланган ишларда тезаурус тушунчасини кўриб чиқиб, биз шунга
ишонч ҳосил қилдикки, охирги вақтда педагогик фанларда «тезаурус тузиш»
муаммосига эътибор қаратилмоқда, таълим жараёни тезаурусни кенгайтириш
жараёни билан мос қўйилмоқда, аммо, тадқиқотларда назарий ёритилган бу
муаммо методик ечимини топмаган. Хусусан математика ўқитувчиларини
тайёрлашда, уларга математик анализни ўқитишда тезаурусли ёндашувдан
фойдаланиш методикаси қаралмаган.
Тезаурусдан фойдаланиш, равшанки, талабанинг бошланғич тезауруси
мазмунини аниқлашдан бошланади, бу мазмун талаба ўзлаштириши зарур бўлган
дескрипторлар рўйхатини тузишни; ўрганиладиган объектларнинг хоссаларини
санаб чиқишни; тушуналарни гуруҳлашни (квантификация, классификация,
умумлаштириш орқали тартиблаш); натижавий ва бошланғич тезаурус моделини
тузишга имкон беради.
Тезаурусни шакллантириш талабанинг бошланғич тезауруси билан ўқув
тезауруси орасида узвий алоқалар ўрнатиш масаласини ҳал қилишга ёрдам беради.
Масалан, “5110100-математика ўқитиш методикаси” бакалавриат таълим йўналиши
Математик анализ ўқув фанининг “Ҳақиқий сонлар” модулида рационал сонлар
тўпламининг хоссаларини ўрганиш алоҳида рационал сонлар устида амаллар
бажариш, ёки уларни таққослашга нисбатан юқори даражадаги абстракция
эканлигини кўриш мумкин. Рационал сонлар тўпламида кесим тушунчасини
киритиш, уни кейинчалик ҳақиқий сон деб номлаш, ҳақиқий сонларни таққослаш,
улар устида амаллар бажаришни кесимлар орқали амалга оширилиши, ҳақиқий
сонлар тўпламининг хоссаларини исботлашда кесимлардан фойдаланиш юқори
даражадаги абстракцияни талаб қилади. Бунда ўқитувчига бу тушунчалар ва
хоссаларни ўрганиш мотивациясини шакллантириши, талабаларни уларнинг
негизида ётган ғоялар билан таништириш муҳим.
Бунинг учун тезаурусдан фойдаланишнинг қуйидаги методини таклиф
қиламиз. Математик анализнинг ҳар бир маърузаси материаллари бўйича ўқитувчи
математик фактлар, тушунчалар, белгилашлар, методлар, атамаларни қуйидаги
кўринишдаги мукаммалашган Биламан-Билишни хоҳлайман-Билиб олдим (БББ)
жадвалига ёзиб чиқади (1-жадвал) ва мос объектлар тўғрисига белги қўйилади
(идеал талаба учун). Айнан шу жадвални талабаларга тавсия қилинади ва улардан
жадвалнинг 2-4 устунларини тўлдиришни таклиф қилинади.

1-жадвал
Мукаммаллашган БББ жадвали
№ Мавзу тезауруси

биламан

Билишни
хоҳлайман

Билиб
олдим

1

+
Шуни таъкидлаб ўтиш керакки, жадвалнинг биринчи устунида
шакллантирилган тезаурус талабанинг ўрганиладиган мавзуга оид шахсий
тезаурусини ҳам, мавзунинг ўқув тезаурусини ҳам ўзида сақлайди, юқорида
айтилган бошқариладиган луғатдан тубдан фарқ қилади.
Бу жадвал ўқитувчига нима беради? 1) Ўқитувчига идеал талабанинг шахсий
тезауруси ҳақида маълумот беради; 2) Қайси янги тушунча, атамаларни, умуман
ахборотни шу тезаурус асосида шакллантириш кераклиги ҳақида маълумот олади;
3) талабаларга ўқув тезаурусини оптимал тизимлаштириш мақсадида ўқув
адабиётларда
берилган
мазмунни
танқидий
ўрганади;
4)
маърузани
лойиҳалаштиришга ёрдам беради; 5).маърузада фойдаланиладиган график
органайзерларни пухта ишлаб чиқишга ёрдам беради.
Бу жадвал талабага нима беради? 1) талаба ҳар бир атама, тушунча,
фактларни ёдга олади, билиш-билмаслигини аниқлайди; 2) ўз билимидаги
бўшлиқларини тузатиш учун дастур тузади; 3) мавзуни ўрганиш учун керак бўлган
шахсий тезаурусини баҳолайди; 4) нимани ўрганиши кераклигини билиб олади.
Талабаларга келгуси машғулотда ўтиладиган мавзуни олдиндан бериш, шу
мавзу учун тезаурус тузишни таклиф қилиш, унда аввал ўрганилган, лекин эсдан
чиққан тушунчаларни, хоссаларни такрорлаш, эсга тушириш учун туртки бўлади.
Ҳар бир маъруза учун бундай жадваллардан фойдаланиш талабаларга
билимларини узлуксиз такрорлаш имконини беради, шахсий тезаурусининг
мукаммаллашишига эришилади.
Ишлаб чиқилган тезаурус асосида талабаларнинг мавзуни мустақил ўрганиш
мақсадида структуравий-мантиқий схемалар, тушунчаларнинг идеографик тавсифи,
денотатив графлар тузиш бўйича топшириқлар тизимини ишлаб чиқишни таклиф
қилиш мумкин. Натижада талабаларнинг ўқув-билув фаоллигини оширишга,
билимларни ўзлаштириш пухталигига эришилади.
Ўқув фани модуллари бўйича тузилган ўқув тезауруси оралиқ назорат ва
якуний
баҳолаш
учун
саволномалар,
топшириқлар,
тестлар
тузишда
фойдаланилади.
Бундай тезаурусларни турдош фанлар бўйича яратиш фанлараро алоқаларни
ўрнатиш, такрорланадиган тушунчаларни ўзлаштириш даражаларини аниқлашга
имкон беради.
Бўлғуси математика ўқитувчисининг касбий тезаурусини яратиш малака
талабларини сифатли ишлаб чиқишга, фан дастурларини такомиллаштиришда
фойдали бўлади.

